Ալժիր.
Սի Ազզեդինի պատմությունը


Ալժիրյան պատերազմի ժամանակ (1954-1962 թթ.) Սի Ազզեդինը (Ռաբահ Զերարի)
 եղել է 4-րդ վիլայեթի հրամանատարը, այնուհետև Ալժիրի ինքնավար շրջանի ազդեցիկ ղեկավարներից մեկը: Նա պատմում է, թե ինչպես 1958 թվականին ֆրանսիացի զինվորականները փորձում էին «հեղափոխել» ալժիրցի բարձրաստիճան պաշտոնյաներին: Այս վկայությունը տրվել է լրագրող Ժան Դանիելին Թունիսում:


Ես ծնվել եմ 1934 թվականի օգոստոսի 8-ին Բեջայա (Ալժիր) քաղաքում: Հայրս, մսավաճառ է եղել, սակայն ես նրան գրեթե չեմ հիշում: Որբացել եմ երեք տարեկան հասակում: Ունեմ երեք եղբայր և մեկ քույր: Ինձ մեծացրել է եղբորս կինը: Սովորել եմ Սադի-Կարնոյի դպրոցում (Բոն, Ալժիր): Ֆրանսիացի ընկերներիցս շատ լավ հիշողություններ են մնացել, ցավոք հետագայում այդ կապը շատ արագ կտրվեց և չգիտեմ, թե ինչո±վ են նրանք այժմ զբաղվում: 


Դպրոցի վկայականը ստանալուց հետո եղբորս հետ աշխատել եմ որպես կաթ վաճառող, այնուհետև թիթեղագործ, հետո էլ էլեկտրոնային գործարանում` որպես սևագործ բանվոր: Ամսեկան մինչև 18000 ֆրանկ գումար էի վաստակում: Քաղաքականությամբ չէի զբաղվում: Փոխարենը եղբայրներս էին զբաղվում, սակայն շատ լավ չէի հասկանում` կոնկրետ ինչո±վ: 1948 թվականին եղբայրներիցս մեկը ձերբակալվեց, երբ երկրորդ եղբայրս ցանկացել էր տեղեկանալ, թե ի՞նչն է պատճառը, նրան նույնպես ձերբակալել էին, հետո նույն կերպ էին վարվել երրորդ եղբորս հետ: Այդ ժամանակ ես տասնչորս տարեկան էի: Փորձեցի հետաքրքրվել եղբայրներիս ճակատագրով, ինձ հասկացրեցին, որ եթե չեմ ցանկանում միանալ նրանց, ապա լավ կլինի, որ չխառնվեմ այս ամենին:


Այնուհետև գնացի Ալժիր, ուր որպես բանվոր աշխատանքի անցա Կարտեպիլլար գործարանում, որն արտադրում էր ամերիկյան տրակտորներ: Վարում էի նորմալ կյանք` խրախուսադրամների և հավելյալ աշխատաժամանակի դիմաց ստանալով երբեմն մինչև 25000 ֆրանկ: Շատ էի սիրում ֆուտբոլ խաղալ և Ալժիրի մահմեդական հավաքականի անդամ էի: Այս հավաքականում ձեռք բերեցի լավագույն ընկերներիս, որոնց հետ տեղի էին ունենում բազմաթիվ քննարկումներ: 


Հիշում եմ 1954 թվականի նոյեմբերի 2-ը: Բոլորս կարդում էինք «L'Echo d'Alger» թերթը, ուր հայտարարվում էր, որ երկրում հեղափոխություն է սկիզբ առել: Այդ պահից սկսած խոսում էին միայն Օրես քաղաքում մի քանի ավազակների և մարդասպանների մասին: Ասում էին նաև, որ դրանք կոմունիստներ էին: Սկզբում, ինչպես շատ-շատերը, ես նույնպես հավատում էի այդ ամենին, սակայն ավելի լավ պատկերացում կազմելու համար սկսեցի տեղեկություններ հավաքել: Կարդում էի բոլոր թերթերը և ցանկանում իմանալ` ինչու՞ են եղբայրներիս բանտարկել: 


Մի քանի ամիս հետո հանդիպեցի մի անձնավորության հետ, որին շատ էի սիրում. դա արաբ երգահան Աբդերհաման Լալան էր: 


Աստված լուսավորի նրա հոգին: Նա մահացավ 1957 թվականի մայիսի 10-ին Պալեստրո շրջանում որպես կապիտան: Աբդերհաման Լալայի հետ հաճախ էինք զրուցում զանազան հարցերի շուրջ, սակայն երկար ժամանակ նա ինձ չէր վստահում: Նրան միշտ հարցնում էի` ի՞նչ է հարկավոր անել ընդհատակում գործող եղբայրների հետ կապի մեջ մտնելու համար: 


1955 թվականի մարտի 6-ին, օր, որը ես իմ ողջ կյանքի ընթացքում չեմ մոռանա, նա ինձ հայտնեց, որ ընդունվել եմ ¦Գաղտնի կազմակերպություն§: Իրականում, նա երկար ժամանակ հանդիսանում էր կազմակերպության անդամ և թաքցնում էր այդ փաստն ինձնից: Անսահման հպարտ էի և երջանիկ: Կազմակերպությունն ինձնից պահանջեց ամսեկան երկու հազար ֆրանկ, ես վճարեցի հինգ հազարը: Մինչև 1955 թվականի հուլիսի 31-ը իրականացնում էի մատակարարումներ, հավաքում տեղեկություններ, որից հետո, որպես զինվոր, վերջապես ընդգրկվեցի տեղական խմբավորումներից մեկը (moussebiline). պետք է առաջին անգամ մահափորձ կատարեի: 


Գործարանում, որտեղ աշխատում էի, տնօրենը մի օր հավաքեց բոլորիս և մեզ  վախկոտներ որակեց: Նա մասնավորապես ասաց. ¦Ազգային ազատագրական ճակատը (FLN) ձեզ հրահանգել է չծխել, և դուք վախենում եք ծխել, ձեզ արգելել է սուրճն  ու կինոն և դուք ենթարկվում եք ինչպես վախկոտնե՛ր: Դուք մարդ չե՛ք: Այսօրվանից ես ուզում եմ, որ բոլորդ ծխե՛ք§: 


Ես դարձա գործարանի քաղաքական հարցերով պատասխանատու: Իմացել էի, որ գիշերային մահմեդական պահակը մեզ դավաճանում է: Դրա մասին տեղեկացրեցի եղբայրներին և ինձ հանձնարարեցին վերացնել նրան: Առաջին անգամ պետք է մարդ սպանեի: 


Քանի որ մարզիկ էի և ամուր բռունցք ունեի` աղմուկ չբարձրացնելու համար պետք էր պահակին խեղդելով սպանեի: Դա իմ առաջին փորձությունն էր և ես այն կիսով չափ ձախողեցի: Խեղդեցի նրան, սակայն տագնապը տրվել էր և մի պարեկ կրակեց ինձ վրա` վիրավորելով սրունքից: Այնուհետև ինձ հաջողվեց թաքնվել և փախուստի դիմել: 


Անմիջապես, ինձ ուղարկեցին Պալեստրոյում գտնվող պարտիզանների մոտ, ուր մնացի մինչև 1956 թվականի հուլիսի 14-ը: Այդ ընթացքում վիրավորվեցի երկրորդ անգամ Լապերինի (ֆրանսիացի գեներալ) վրա հարձակման ժամանակ: 1956 թվականի  հուլիսի 8-14-ը Բիլդա շրջանում մեր նկատմամբ իրականացվեց այն ժամանակների չափանիշներով լայնածավալ հարձակում` 28000 զինվորների մասնակցությամբ: 1956 թվականին դա հազվադեպ երևույթ էր: Այն դիրքում, որտեղ ես էի իմ մարդկանցով, բոլորը սպանվեցին: Ես վիրավորվեցի երեք տեղից ¦Thomson§ գնդացիրից արձակված կրակահերթից: Մինչև հիմա լսում եմ այս ձայնը. ¦սրան խնամե՛ք և լիմոնի պես ճզմե՛ք§: 


Իսկապես, ինձ խնամեցին և հետագայում հարցաքննեցին: Երկար ժամանակ վախենում էի հարցաքննությունից, որովհետև իմ պարտականություններն ավելացել էին և շատ բաների մասին գիտեի: Որպես համհարզ (ադյուտանտ) տեղաշարժվել էի բազմաթիվ գյուղերով և լավ գիտեի բոլոր թաքստոցների, զենքերի պահեստների տեղերը:


Այդ ժամանակ ինձ մոտ մի միտք հղացավ, որն ինձ շատ օգնեց հետագայում. հնարել մի մեծ սուտ` իրականանման փոքր դրվագներով: Նրանց ասեցի, որ կգնամ ուղիղ Ալժիր, քանզի գիտեմ պայթուցիկներ պատրաստել (իրականում չգիտեի և մինչ այժմ էլ չգիտեմ): Դա չլսված խոստովանություն էր, քանի որ բավական էր մահապատժի ենթարկվելու համար և անգամ նրանց տվեցի ոմանց անուններ, որոնք գտնվում էին փախուստի մեջ և փնտրվում ֆրանսիացիների կողմից: Միակն էի, որը գիտեր նրանց թաքստոցի գտնվելու վայրը և ստելով ասեցի, որ նրանք գտնվում են Ալժիրում: Ինձ հավատացին և տարան Տաբլատի բանտ: Այնտեղ  հուսահատվեցի, քանի որ գտնվում էի կամազուրկ և ուժաթափ երկու ծեր քաղաքական բանտարկյալների հետ: Չնայած իրականացրած ողջ աշխատանքին` ինձ այդպես էլ չհաջողվեց նրանց հետ փախուստի ծրագիր կազմակերպել: Հետագայում բանտ բերվեցին չորս երիտասարդներ, որոնք մտածում էին ինձ պես: 


1956 թվականի հոկտեմբերի 13-ին փայտի հարվածով սպանեցինք բանտի հսկիչին, տապալեցինք նրա հինգ օգնականներին, վառեցինք արխիվները: Երբ դուրս եկանք, պարզվեց, որ այդ օրը շքերթ կա քաղաքում: Գնացինք Թաբլատի գլխավոր հրապարակ, որտեղ էլ խառնվեցինք ամբոխին: Մի քանի րոպե անց բոլորը գիտեին մեր պատմության մասին: Մարդիկ մեզ իրենց տներ տարան, գումար, հագուստ և զենք տվեցին, որից հետո ես միացա պարտիզաններին: 


Հանդիպեցի գնդապետներ Ուամրանին և Սլիմանին: Պատմեցի ինձ հետ պատահածը: Այդ պահից սկսած անդադար գտնվել եմ ակտիվ գործողությունների մեջ: Երկու ամսում, կազմակերպեցի հինգ ծուղակ, հավաքեցի հարյուր տասը զենք` թեթև վիրավորվելով ընդամենը մեկ անգամ, այնինչ ալժիրյան թերթերում կարդում էի ինձ վերագրվող ծանր կորուստների մասին: 


1957 թվականի փետրվարի 4-ին նշանակվեցի կրտսեր-լեյտենանտ, ամսի 7-ին ազատեցի լեյտենանտ Սերվան-Շրեյբերի կողմից շրջափակման ենթարկված  զորամիավորումներից մեկին: Մեր վարած քաղաքականությունը ենթադրում էր ապրել բնակչության մեջ, հոգ տանել նրանց մասին և շատ սիրել. միայն այսպես մեզ կհաջողվեր տեղեկություններ ստանալ շրջապատում տեղի ունեցող յուրաքանչյուր իրադարձության մասին: 


Այս ամենից հետո ստացա պարտիզանի համար բաղձալի պաշտոնի բարձրացում` ընտրվեցի շրջանային հրամանատարության կազմի մեջ, որն այդ շրջանի լավագույն կազմավորումն էր: Այն անվանվում էր «Ալի Խոջայի» շրջանային հրամանատարություն: Վերջինս իր մահկանացուն կնքեց 1958 թվականի մարտի 4-ին, արկի պայթյունից: Նա մահացավ իմ կողքին: 

1958 թվականին պաշտոնապես դարձա հրամանատար՝ «Սի Ազզեդին» մականվամբ: Այժմ կպատմեմ ձերբակալությանս մասին, որը տեղի ունեցավ 1958 թվականի նոյեմբերի 17-ին: 


Ֆրանսիացի գեներալներ Մասուն, Ֆուրը և Մեզոնղուժը որոշել էին սպանել մեզ`  գնդապետ Ամիրուշին, Սի Մհամեդին, 4-րդ վիլայեթի ղեկավար Սի Հասանին և ինձ: Ծրագրվել էր լայնամասշտաբ գործողություն: Երեսուն հազար զինվոր, ինքնաթիռներ, ուղղաթիռներ, հրետանի, դեսանտային զորամիավորումներ էին ներգրավվել  Պալեստրո, Աին Բեսեֆ և Բու Զեգզա շրջանների միջև ընկած տարածքը մեզանից մաքրելու համար: 


Մատակարարումներ իրականացնող մեր գործակալներից մեկի գերեվարվելուց հետո, ես իմ խմբի հետ տեղափոխվեցի մեկ այլ վայր: Սա նախապես պայմանավորված գործելաոճ էր, քանի որ ձերբակալվածները, առանց մեզ դավաճանելու, հանգիստ կարող էին մեր նախկին տեղն ասել: Մեր մատակարարման գործակալը, քաջ մարդ լինելով, չէր ասել մեր իրական գտնվելու վայրը, այլ տվել մեկ այլ թաքստոցի անուն:   Արտասովոր զուգադիպությամբ նրա տված կեղծ տեղեկությունը ճշմարիտ է դուրս գալիս  (մենք գտնվում էինք մի վայրում, որի մասին մատակարարման գործակալը չէր էլ կարող պատկերացնել): 


Ես ևս մեկ անգամ ծնկից և թևից ծանր վիրավորվեցի և այս անգամ ցանկանում էի մահանալ: Քարանձավում, որտեղ մենք էինք գտնվում, արցունքաբեր նռնակներ նետվեցին: Ինձ ցանկանում էին կենդանի վերցնել: Այդ պահից հետո այլևս չեմ հիշում` ինչ եղավ: Զարթնեցի ֆրանսիական ռազմական դիրքերից մեկում և սկսած այդ պահից սկսվեցին հրամանատարների, գնդապետների և գեներալների այցերը: 


Թևս գիպսի մեջ էր: Հիշում եմ, որ ֆրանսիացի մի հրամանատար եկավ ինձ տեսակցության և ասաց. ¦Այդ դու՞ էիր Բու Զեգզայում 1957 թվականի օգոստոսի 3-ին: Շնորհավորանքներս ծերուկ, շատ լավ աշխատանք էր§: 


Այնուհետև տեսա գեներալ Մասուին: Նա նույնպես ինձ հետ խոսեց Բու Զեգզայում 1957 թվականի օգոստոսի 3-ին տեղի ունեցած մարտերից: Մասնավորապես ասաց. ¦Ազզեդին, դու ինձ հնարավորություն տվեցիր ռազմական գրքույկումս գրանցել իմ կողմից կատարված միակ սխալը§: 


Ես ձեզ չպատմեցի այդ ճակատամարտի մասին, որը ղեկավարվում էր  մեծապատիվ Սի Լակդարի կողմից, որը նույնպես մահացավ` լինելով մեր հեղափոխության ամենամեծ հերոսներից մեկը: Այդ օրը մեզ հաջողվեց խառնել գեներալ Մասուի բոլոր խարդավանքները: 


Այնուհետև տեղափոխվեցի Ալժիր, ուր բոլորը ցանկանում էին տեսնել ինձ և հարցնել` արդյոք ընդհատակում գործողների մեջ չէի ճանաչում կապիտան Ունտելին կամ հրամանատար X-ին, և քանի որ պատասխանում էի, որ չեմ ճանաչում, նրանք անակնկալի էին գալիս և, կարծում եմ, նաև վիրավորվում էին:  


Ինձ լավ էին խնամում, որևէ բանի կարիք չէի զգում: Գեներալ Մասուն երկար խոսեց խաղաղության մասին` ասելով, որ այլևս չեն կռվելու, որ դրսի ղեկավարները մեզ շփոթեցնում են և որ հաշտության պահը հասունացել է
: 


Ես լսում էի և բան չէի ասում: Շարադրեցի պատմությունս, այն պատմությունը, որը քիչ առաջ ձեզ պատմեցի, առանց  ակնարկելու վերջերս ստանձնած պարտականություններիս մասին: 


Մի օր ինձ մոտ եկավ կապիտան Մարիոնը և խնդրեց, որ ինձ իր հետ մենակ թողնեն: Նա ասաց, որ բոլոր նրանց, ում տեսել եմ մինչ օրս, հրահանգվել էր ինձանից տեղեկություններ քաշել, բայց իրեն չեն հետաքրքրում իմ ասելիքները, այլ պահանջում է միայն լսել:  Իրականում այդես էլ եղավ, ամեն անգամ երբ փորձում էի խոսել, նա ինձ ընդհատում էր ասելով, - լավ մտածի՛ր ասածներիս շուրջ և պատասխանդ պահի՛ր վաղվան:


Նա հայտարարում էր, որ ցանկանում է ինձ վստահել, լավ իմանալով, որ հարգանք եմ վայելում ինչպես պարտիզանների, այնպես էլ բնակչության շրջանում: Ինձ ազատություն էր առաջարկում: Հարցրեցի, թե այդպիսի առաջարկություն ինչու՞ եք ինձ անում, քանզի ազնվորեն չէի հավատում, որ նրանք կարող էին անգամ երազել, իմանալով իմ անցյալը, ինձ ներգրավել իրենց ծրագրերում: Այնուամենայնիվ կապիտան Մարիոնը հստակեցրեց. այն պահից, երբ ես կընդունեմ իր առաջարկը, ազատ կարձակվեմ, կվերադառնամ ընդհատակ, կհանդիպեմ ղեկավարներիս հետ, կհամոզեմ նրանց դադարեցնել պայքարը, քանի որ ֆրանսիացի գեներալները նրանց խոստանում են մեծ առանձնատներ, ծառայողական մեքենաներ, ռոճիկ, վարչական լիազորություններ: 


Զորքերը պարտավորվելու էին զինաթափվել և այնուհետև վերդառնալ իրենց ընտանիքներ և առօրյա գործերին: Կոստանտինի ծրագիրը (Գեներալ դը Գոլլի իշխանության գալուց հետո ֆրանսիական կառավարության կողմից մշակված Ալժիրի տնտեսական և սոցիալական զարգացման ծրագիր՝ ''Plan de Constantine'' 1959-1963)), ասում էր կապիտան  Մարիոնը, անիմաստ է դարձնում պատերազմելու ձեր նպատակները: Սա ամենևին դավաճանություն չի լինի քո կողմից, այլ միայն պետք է ձերոնց համոզես այս ծրագրի իրական լինելու հանգամանքի մասին: 


Մտորելու համար ինձ տրվեց մեկ գիշեր: Գիշերվա ընթացքում ծանր ու թեթև արեցի առաջարկության դրական և բացասական կողմերը: Ինքս ինձ ասեցի, որ նպատակս  իմ մարդկանց մեջ լինելն ու կռվելն է և ամեն գնով պետք է միանամ նրանց: Թաբլատի բանտից դիմել էի փախուստի: Այստեղ դրա կարիքը չկար, քանի որ նրանք էին ինձ առաջարկում այդ ազատությունը: Ամեն դեպքում պարտավոր եմ վերադառնալ իմ մարդկանց և ղեկավարներիս մոտ: Որոշեցի ընդունել առաջարկը: 


Գեներալ դը Գոլլի ¦ես ձեզ հասկացա§ ձևակերպումը մեզ շատ անհանգստացրեց: 


Հաջորդ օրը կապիտան Մարիոնին ասեցի.


-Ես ձեզ հասկացա:


-Ուրեմն ընդունու՞մ ես առաջարկությունը:


-Այո՛, ընդունում եմ, - պատասխանեցի ես: 


Տասը րոպե անց գեներալ Մասուն եկավ ինձ տեսնելու: Ինձ անվանելով որդիս` վերցրեց շամպայնը և ինձ նարնջի հյութ առաջարկեց: Փոխեցին անկողնուս սպիտակեղենն` անընդհատ հարցնելով, թե ինչի՞ կարիք ունեմ: Գեներալ Մասուն ասեց, որ քո օգնությամբ Ալժիրում կհաջողվի խաղաղություն հաստատել, եթե անգամ  ղեկավարներդ քեզ չլսեն, ապա քո մարդիկ քեզ հաստատ կհետևեն և երբ չորրորդ վիլայեթը վերամիավորվի, ապա կամաց-կամաց մնացած բոլոր վիլայեթները կհետևեն այդ օրինակին: Ինձ տվեցին գեներալ Մասուի ստորագրած անցաթուղթը: 


Պայմանավորվեցինք, որ կապիտան Մարիոնն ինձ ուղեկցի ծնողներիս տուն: Տեսա եղբորս կնոջը, որի մասին արդեն ձեզ պատմել եմ և որին սիրում եմ մորս պես: Նա ապրում է Ալժիրի ծայրամասում գտնվող Բելկուղ ավանում: Վերջապես հանդիպեսի հարազատներիս: Տոնական օր էր բոլորիս համար: Մի պահ աչքերս արցունքով լցվեցին: Հավատացեք, դա առաջին անգամ էր իմ կյանքում: 


Կնոջս մայրն ուշադիր նայում էր կապիտանին և ինձ, կարծես հավատալով, որ դավաճանում եմ: Հասկացրեց, որ շատ երջանիկ է ինձ վերստին տեսնելու համար, սակայն իր հարկի տակ չի հանդուրժի դավաճանի ներկայությունը: Փորձեցի նրան բացատրել և, կարծում եմ, նա ինձ անմիջապես հասկացավ: Դուրս եկանք տանից և կապիտան Մարիոնն ինձ ասաց. ¦Դու սիրում ես նրանց և նրանք էլ քեզ, ուստի հիմարություններ չանես§: 


Եվ ես գնացի պարտիզանների մոտ: Ամեն ինչ պատմեցի նրանց և պնդեցի, որ վերջ տրվի այս պատմությանը: Մտածելուց հետո որոշեցին, որ շատ օգտակար կլիներ, որպեսզի հետախուզական նպատակով մի հանձնարարություն կատարեի և խաղայի ֆրանսիացիների խաղը: Վերադարձա Ալժիր, հանդիպեցի կապիտան Մարիոնին: Նա պատմեց, որ իմ բացակայության ընթացքում ողբերգություն է տեղի ունեցել: Հանդիպեցի նաև գեներալ Մասուին, որն անդադար ինձ հարցեր էր տալիս: Ասեցի, որ գնդապետիս չեմ տեսել, քանի որ հանձնարարություն կատարելու էր գնացել: Բայց վիլայեթներից մեկի հրամանատարը իր համաձայնությունն է տվել: Գեներալը զգացված էր: 


¦Սա մեծ սկզբի մեկնարկն է, - ասեց նա, - դա կլինի այստեղ իմ ծավալած գործունեության ամենաշոշափելի հաջողությունը§: 


Այնուհետև վերադարձա Բելկուղ` մերոնց տեսնելու: Կարողացա լիովին կատարել հետախուզական հանձնարարությունը, այսինքն իմանալ, թե մեզ վերաբերվող ի՞նչ տիպի տեղեկություններ էին հասնում ֆրանսիացիներին և ու՞մ կողմից էր դա իրականացվում: Վերադառնալով պարտիզանների մոտ` կատարել էի այն ամենն, ինչ ինձանից պահանջվել էր, ավելին՝ ինձ հաջողվել էր հեշտացնել բնակչության, հանդերձանքի և դեղորայքի ավտոշարասյուների տեղափոխման հետ կապված աշխատանքները: 


Ալժիրում գտնվելու ընթացքում գեներալ Մասուն ինձ ասաց, որ ցանկանում է,  որպեսզի ռազմական գործողություններն իր հատվածում դադարեն: Ես նրան բացասական պատասխան տվեցի, որից հետո նա հայտարարեց. ¦Արա՛ ինչպես ուզում ես, համենայն դեպս, մեր կողմից այլևս ռազմական գործողություններ չեն լինի§:


 Եվ իրոք ֆրանսիական կողմը երկու շաբաթ դադարեցրեց ռազմական գործողությունները: 


Հակառակ այն ամենին, ինչ գրում էին թերթերը, ես ընդամենը մեկ հանձնարարություն եմ կատարել Ալժիրում, որից հետո վերադարձել եմ ղեկավարներիս մոտ: Քանի որ ամբողջությամբ դեռ չէի ապաքինվել, մասնակցում էի միայն վիլայեթի խորհրդին և ոչ թե ռազմական գործողություններին: Հետո բարձրաստիճան սպայական ղեկավարությունն ինձ հրավիրեց Թունիս և ահա...         

Հատուկ ԱՐԱՐԱՏ ռազմավարագիտական կենտրոնի ռազմական վերլուծաբանություն բաժնի համար ֆրանսերենից թարգմանեց Արեգ Մանասյանը
� Տե´ս Gérard Chaliand, ¨Les guerres irrégulières XX ͤ-XXI ͤ siècle¨, Éditions Gallimard, 2008, pp. 206-216. Հարցազրույցը տպագրվել է L'Express հանդեսում 1959 թվականի մարտ ամսին: Ազատությունների պաշտպանության և խաղաղության տեղեկատվական և համակարգման կենտորնի կողմից:


� Տե´ս Larousse, Librairie Larousse, 1989. Ռաբահ Զերարին (զինվորական անունը Ազզեդին), ծնվել է 1934 թվականի օգոստոսի 8-ին: Եղել է Ալժիրի ինքնավար շրջանի պատասխանատուն և Ալժիրի ազգային-հեղափոխական խորհրդի անդամ: Երեք տարեկան հասակում զրկվելով ծնողներից` մեծացել է ավագ եղբոր ընտանիքում: Հաճախել է տեղի ֆրանսիական դպրոց, սակայն ազգայնամոլ տնօրենի պատճառով հեռացվել և շարունակել միջնակարգ կրթությունը Թալեբ շեյխ Բելկասեմի մոտ: 1951 թվականին տեղափոխվել է Ալժիր քաղաք: 1951 թվականի մարտին միացել է չորրորդ վիլայեթի պարտիզաններին: 1956 թվականի հուլիսի 4-ին ձերբակալվել է, որից հետո դիմել փախուստի: 1957-1958 թթ. եղել է լեգենդար «Ալի Խոջա» խմբի պատասխանատուն: Գեներալ Մասուի կարգադրությամբ, Ռոջեր Տրենքիեի կողմից իրականացված լայնածավալ գործողության ժամանակ, Ազզեդինը գերեվարվել է: Հարցաքննության ժամանակ համոզիչ կերպով հայտարարում է, որ համաձայն չէ պատերազմը շարունակելուն և իշխանության եկող դը Գոլլի առաջարկած խաղաղությունն այլընտրանք չունի: Ազզեդինն առաջարկում է բանակցել չորրորդ վիլայեթի առաջնորդների հոտ և նրանց համոզել զինաթափվելու: Խոստմանը համաձայն, բազմիցս հանդիպել է ընդհատակում գործող ընկերներին: Միառժամանակ ֆրանսիացիներին խեղաթյուրված տեղեկություններ է հաղորդել և օգտվելով տեղում հաստատված հրադադարից` ապահովել զինամթերքի մտակարարումը դեպի վիլայեթ: Իր ընկերների մատնությամբ ձերբակալվել է: Ազատ է արձակվում միայն Ալժիրի անկախացումից հետո:





� Տե´ս Dominique Vallaud, "Dictionnaire historique", Librairie Arthème Fayard, 1995, p. 334: Էվիանի համաձայնագիր (Accords d˙Evian-18 mars 1962) – Համաձայնագիրը ստորագրվել է Էվիանում (Սավուա) ֆրանսիական կառավարության և Ալժիրի հանրապետության ժամանակավոր կառավարության միջև (Gouvernement provisoire de la République algérienne), որով Ֆրանսիան ճանաչում էր Ալժիրի անկախությունն ու տարածքային ամբողջականությունը:





